
1. ზოგადი ინფორმაცია 

	სფეროს დასახელება 
	გემის აგენტი 

	სფეროს აღწერა
	მიწოდების  გლობალური  ჯაჭვი კომპლექსური ცნებაა და ეფექტიანობის მიღწევა  ჯაჭვის  თუნდაც ერთ რგოლზე, დადებითად აისახება ყოველ მომდევნოზე.  გემის აგენტები ამ ჯაჭვის  სასიცოცხლოდ მნიშვნელოვანი რგოლია.  ისინი თავიანთ საქმიანობას ახორციელებენ კონკურენტულ და მუდმივად ცვალებად ბაზარზე, ამიტომ ეს სფერო მოითხოვს სათანადოდ გადამზადებულ პროფესიონალებს, რომლებიც შეძლებენ მაღალი ხარისხის მომსახურების გაწევას, რაც თავის მხრივ გავლენას მოახდენს როგორც მიწოდების სისტემის სრულყოფის პერსპექტივებზე, ისე ქვეყნის ლოჯისტიკურ პოტენციალზე. 
გემის აგენტი არის პირი, რომელიც გემის ოპერატორს (Ship Operator) ან გემის მმართველს აჰყავს სამუშაოზე სააგენტო კომპანიიდან, რათა მან წარმოადგინოს მისი, როგორც გემთმფლობელის ინტერესები უცხო (არა გემის მიწერის ნავსადგურში) ნავსადგურში. ის არის  შუამავალი გემის ოპერატორსა და ნავსადგურის ადმინისტრაციასა და სახელმწიფო ორგანოებს შორის გემთან მიმართებით, გემის ნავსადგურში შემოსვლისა და ნავსადგურიდან გასვლის პერიოდში. ის გემთმფლობელთან შეთანხმებით არის მისი, გემის, კაპიტნისა და ეკიპაჟის სრულუფლებიანი წარმომადგენელი კონკრეტულ ნავსადგურში და  ახდენს, ერთი მხრივ, კოორდინაციას გემსა და ნავსადგურის ყველა სამსახურს შორის და, მეორე მხრივ, ახორციელებს ყველა გემის ნავსადგურში შესვლა/გასვლასთან და სატვირთო ოპერაციებთან დაკავშირებულ ყველა ტიპის ფინანსურ ანგარიშსწორებას. 


	
მიზანი
	საქართველოს მოქმედი კანონმდებლობისა და საერთაშორისო მოთხოვნების შესაბამისად უზრუნველყოფილ იქნეს გემის აგენტების გადამზადება, რომელთაც ექნებათ შესაბამისი ცოდნა და პრაქტიკული უნარები გემების სააგენტო მომსახურებასთან დაკავშირებით.

	სფეროს მარეგულირებელი ძირითადი კანონმდებლობა/ სახელმძღვანელო
	· საქართველოს კანონი „ საქართველოს საზღვაო კოდექსი“
· საერთაშორისო საზღვაო მოძრაობის გაიოლების შესახებ საერთაშორისო კონვენცია (Convention on Facilitation of International Maritime Traffic 1965) 
· UNCTAD Minimum Standards for Shipping Agents;
· Recommendation No.45 Minimum Standards for Ship Agents and Ship Brokers - ECE/TRADE/462

	
გემის აგენტის მოვალეობები და ამოცანები
	გემის  აგენტმა უნდა შეძლოს:

· გემის/ტვირთის  დოკუმენტაციის იდენტიფიცირება; 
· დოკუმენტაციის სწორად შევსების/წარმოების წესი; 
· გემის, სატრანსპორტო, საბაჟო, კომერციული, სანიტარიული, საიმიგრაციო დოკუმენტაციის დამუშავება  და სხვა;
· კონოსამენტის,  გენერალური დეკლარაციის, ეკიპაჟის საბუთების მომზადება; 
· ნავსადგურის მიერ გაცემული საბუთების შესაბამისობის კონტროლი; 
· ტვირთის  ექსპორტ-იმპორტთან დაკავშირებული მოთხოვნების  შესაბამისად დოკუმენტაციის დამუშავება;   
· გემის აგენტის ფუნქციების განხორციელება გემის ნავსადგურში შემოსვლამდე, ნავსადგურში  შემოსვლის დროს  და ნავსადგურის დატოვების შემდგომ; 
· მოაგროვოს საჭირო ინფორმაცია სამუშაო პროცესების (გემის ნავსადგურში შემოსვლამდე, ნავსადგურში  შემოსვლის დროს  და ნავსადგურის დატოვების შემდგომ) შესახებ და გადასცეს  შესაბამის სახელმწიფო ორგანოებს, ნავსადგურის ადმინისტრაციას, გემის კაპიტანს (გემთმფლობელს; გემის ოპერატორს) და სხვა დაინტერესებულ პირებს;
· შეათანხმოს  და ორგანიზება გაუწიოს გემის საზღვრის გახსნის პროცედურებს შესაბამის  სახელმწიფო ორგანოებთან კოორდინაციით;
· გემის კაპიტნისგან დამატებითი მომსახურების ორგანიზების მოთხოვნის შემთხვევაში უზრუნველყოს მაღალი რეპუტაციის და სანდო კომპანიების შერჩევა; 
· მიიღოს გემის კაპიტნის შეტყობინებები (NOR)  გემის შემოსვლის და სატვირთო ოპერაციების დაწყების  მზადყოფნის შესახებ და მოახდინოს მათი მიღება;
· გადასცეს ინფორმაცია გემის კაპიტნის მიერ დასახელებულ დაინტერესებულ მხარეებს (stakeholders) და იმ კომპანიებსა და სამსახურებს, რომლებმაც მონაწილეობა უნდა მიიღონ  სანავსადგურე ოპერაციებში;
· აკონტროლოს სატვირთო ოპერაციების შესრულება;
· უზრუნველყოს გემის საზღვრის დახურვის პროცედურის ორგანიზება სასაზღვრო-საიმიგრაციო სამსახურთან ერთად;
· გემის მიერ ნავსადგურის დატოვების შემდგომ მოამზადოს და მიაწოდოს   გემის კაპიტანს შემაჯამებელი ანგარიში;
· გამოიყენოს მიღებული ცოდნა სატრამპო და სახაზო ნაოსნობის დროს;
· გამოიყენოს მიღებული ცოდნა სტანდარტულ საზღვაო სავაჭრო მარშრუტებზე მუშაობისას;
· გამოიყენოს მიღებული ცოდნა ნავსადგურისა და ტერმინალების მუშაობის პრინციპზე დაყრდობით;
· გამოიყენოს მიღებული ცოდნა გემის დაფრახტვისა და  ტვირთის გადაგზავნისთვის;
·  გაანაწილოს გამფრახტველის და დამფრახტავის უფლება-მოვალეობები  საფრახტო კონტრაქტების       მიხედვით;
· განსაზღვროს გემის აგენტის პასუხისმგებლობის დაზღვევის ასპექტები,   კლიენტთან კომერციული ურთიერთობი და სხვა  ანგარიშსწორების საკითხები;
· აწარმოოს საქმიანი მოლაპარაკებები საზღვაო ბიზნესის სფეროში ეთიკური პრინციპების დაცვით;
· აწარმოოს ბიზნეს დოკუმენტაცია ინგლისურ ენაზე.
· საზღვაო ერთი ფანჯრის სისტემაში შემდეგი ქმედებების განხორციელება.


 


2. ძირითადი მოთხოვნები

2.1.  მსმენელთა რეგისტრაცია
გადამზადების პროგრამის განმახორციელებელი დაწესებულება წელიწადის ნებისმიერ დროს საჯაროდ აცხადებს მსურველთა მიღებას.
დაშვების წინაპირობების დაკმაყოფილებისა და შესაბამისი დოკუმენტაციის წარდგენის შედეგად პირი გადამზადების პროგრამაზე გაივლის რეგისტრაციას და მას მიენიჭება მსმენელის სტატუსი.
თითოეულ პროგრამაზე მსმენელთა რაოდენობა ოცს (20) არ უნდა აღემატებოდეს.
2.2.  პროგრამის ხანგრძლივობა
გადამზადების პროგრამის ხანგრძლივობა უნდა მოიცავდეს არანაკლებ 105 საკონტაქტო საათს, რომელიც უნდა მოიცავდეს 8- საათიან პრაქტიკულ კომპონენტს. პროგრამის დაგეგმვისას ყოველ კვირეული დატვირთვა უნდა შეადგენდეს არაუმეტეს 40 საათს.
2.3.  პროგრამის განხორციელების პირობები
გადამზადების პროგრამა ხორციელდება აუდიტორიაში, ასევე განხორციელება შესაძლებელია დისტანციურად ელექტრონული პლატფორმის საშუალებით, რომელიც წინასწარ უნდა შეთანხმდეს სააგენტოსთან და მონიტორინგის განსახორციელებლად მიეწოდოს ელექტრონულ პლატფორმაზე წვდომის შესაძლებლობა.  
2.4.  სასწავლო რესურსი
სწავლა-სწავლების პროცესში გამოიყენება ეროვნული კანონმდებლობა და IMO-ს ძირითადი კონვენციები, კოდექსები და სხვა ოფიციალური სახელმძღვანელოები. პროფესიული მასწავლებელი უფლებამოსილია გამოიყენოს დამატებით ნებისმიერი სხვა სასწავლო რესურსი, წყარო, საპრეზენტაციო საშუალებები, სალექციო კურსები, რომელთა შინაარსი დაკავშირებულია მისაღწევ სწავლის შედეგებთან.
2.5.  მინიმალური სტანდარტი სასწავლო გარემოსა და ინვენტარის შესახებ
სასწავლო გარემოს აღწერილობა – ბუნებრივი განათების მქონე აუდიტორია. ერთ მსმენელზე არანაკლებ 2 კვმ.
გარემოში განთავსებული ინვენტარის სახეობა და რაოდენობა
	№ 
	ინვენტარის დასახელება 
	რაოდენობა 
	საზომი ერთეული 
	მსმენელზე/ჯგუფზე 

	1 
	მსმენელის სამუშაო ადგილზე განთავსებული მაგიდა და სკამი 
	1 
	კომპლექტი 
	მსმენელზე 

	2 
	პროფესიული მასწავლებლის სამუშაო ადგილზე განთავსებული მაგიდა და სკამი 
	1 
	კომპლექტი 
	ჯგუფზე 

	3 
	პროფესიული მასწავლებლის  სამუშაო ადგილზე განთავსებული კომპიუტერი 
	1 
	კომპლექტი 
	ჯგუფზე 

	4 
	დაფა 
	1 
	ცალი 
	ჯგუფზე 

	5 
	პროექტორი 
	1 
	ცალი 
	ჯგუფზე 



2.6.  გადამზადების პროგრამის ტესტირება და შედეგები 

დასაქმების უფლების მოპოვებისთვის, გადამზადების პროგრამის გავლის შედეგად მსმენელმა უნდა გაიაროს „საზღვაო ტრანსპორტის სააგენტოსა“ და განმახორციელებელი დაწესებულების მიერ ერთობლივად ჩატარებული ტესტირება. მსმენელი თეორიულ გამოცდაზე დასაშვებად ვალდებულია  დაესწროს პროგრამის  სულ მცირე 70%-ს. 
ტესტირებაზე დაშვების წინაპირობაა გადამზადების პროგრამის გავლა, რომელიც საჭიროებისამებრ დასტურდება შესაბამისი საგანმანათლებლო დაწესებულების მიერ გაცემული ცნობით.
გამოცდა წარმატებით ჩაბარებულად ჩაითვლება „საზღვაო ტრანსპორტის სააგენტოს“ მიერ დადგენილი მინიმალური ზღვარის გადალახვის შემთხვევაში. ტესტირებაზე ჩაჭრის შემთხვევაში პირი სარგებლობს ტესტირებაზე არაუმეტეს ორჯერ დამატებით გასვლის უფლებამოსილებით.
დაწესებულება ვალდებულია არანაკლებ წელიწადში ერთხელ განაახლოს პროგრამის საგამოცდო ბაზა და განახლებული საგამოცდო საკითხები  მიაწოდოს სააგენტოს.

2.7.  გადამზადების პროგრამის მსმენელთა რეესტრი 
გადამზადების პროგრამის განმახორციელებელი დაწესებულება ვალდებულია ელექტრონულად აწარმოოს სწავლის მსურველთა, პროგრამებზე რეგისტრირებულთა, პროგრამის გავლისა და ტესტირების შედეგების შესახებ რეესტრი, რომელსაც ინფორმაციის სახით წარუდგენს სსიპ – საქართველოს საზღვაო ტრანსპორტის სააგენტოს.

2.8.  დასაქმების შესაძლებლობები 
პროგრამის კურსდამთავრებული შესაძლებელია დასაქმდეს დარგის მომსახურე კომპანიაში.

2.9.  გადამზადების პროგრამის სტრუქტურა 
უფლებამოსილი საგანმანათლებლო დაწესებულების მიერ სსიპ „საზღვაო ტრანსპორტის სააგენტოში“ პროგრამის განხორციელების უფლების მოპოვების მიზნით წარმოდგენილი გადამზადების პროგრამა დამტკიცებული უნდა იყოს ამავე დაწესებულების უფლებამოსილი პირის მიერ და სტრუქტურა უნდა მოიცავდეს შემდეგი სახის ინფორმაციას:
· პროგრამის  დასახელება და განხორციელების ადგილი;
· პროგრამის მიზანი;
· პროგრამაზე დაშვების წინაპირობა;
· პროგრამაზე რეგისტრაცია;
· ტესტირების ჩატარების წესი და პირობები;
· პროგრამის ხანგრძლივობა და განრიგი;
· სწავლება-სწავლისა და შეფასების მეთოდები;
· სასწავლო რესურსი;
· განმახორციელებელი პირების შესახებ ინფორმაცია კომპეტენციის ჩათვლით;
· სასწავლო გარემო;
· სწავლის შედეგები;
· პროგრამის გავლის შედეგები;
· დასაქმების შესაძლებლობები;
· დამატებით სხვა ინფორმაცია.
სწავლა-სწავლების ხარისხის უზრუნველყოფის მიზნით გადამზადების პროგრამის დაგეგმვა, განხორციელება, შეფასება და გაუმჯობესება უნდა ეფუძნებოდეს განმახორციელებელ საგანმანათლებლო დაწესებულებაში არსებულ ხარისხის მექანიზმებს.

